
91

No sentivi pe-e stradde che canzoin

Sacre all’indipendenza e ä libertæ;

E veddeivi a miggiæa sotto i barcoin

Di palazii ommi e femmine affollæ

E dimandâ con vive acclamazioin

Armi e riforme a-e primme autoritæ,

E in mezo a-e ciasse intrepidi affrontâ

Disarmæ tutt’affæto a forza armâ.

Chi giudicôu n’aveiva immaginaia

Virtù, effimero e breve sentimento,

Scimile a un fêugo fatuo a straordinaia

Energia doppo un lungo assopimento

Ne-i italien pe infranze, e buttâ a l’aia

Un gioco ferreo, antigo e ruzzenento?

Eppù de tâ virtù che belli exempi

Fra lô no se son visti in questi tempi?

Veddeivi zovenotti tiâ a-ô bersaggio

Che aveivan in sciä faccia ô peî gattin,

Veddeivi artisti abbandonâ ô travaggio,

E lasciâ i so negozii i çittadin,

E pin de patrio amô, pin de coraggio

In sprescia armâse pe passâ o Texin,

E corrî volontarii in Lombardia

Per abbatte tiranni e tirannia.

Regattavan e donne co-i ciù ardii

Scordando a timidezza do so sesso,

E cartatûcce e fìarsoe pe-i ferii

Con travaggio façeivan indefesso,

E i figgi incorragivan e i marii

Aggiûttandoghe a nêutte a-ô tempo stesso

Lô stesse con chêu fermo e animo franco

Indosso l’uniforme e a daga a-ô fianco.

